
Ігар Пракаповіч 
 

Луска 
вечнасці 

 
 

вершы 
 
 
 
 
 
 
 

Мінск 
Беларускі кнігазбор 

2005 
 



“І ПРАГНЕ 
НЕМАТЫ 

СТАМЛЁНАЯ  
ДУША…” 



                ***           
 
Чарговы лістапад…  
Старая пані Восень 
Ня ў сілах утрымаць 
Урыўкі мройных дум. 
Ці пойдзе яна ў сад, 
Ці пойдзе яна полем, - 
Паўсюль лісты ляцяць, 
І горне яе сум. 
 
Як мала пекнаты  
У строях засталося! 
Карунак залаты 
Ужо  з’ядае ржа. 
Празмернае слаты 
Надвор’е напілося, 
І прагне нематы 
Стамлёная душа… 
 



                ***   
 
 ВОСЕНЬ У ШЫКАВІЧАХ. 
 
У Шыкавічах гола і няўтульна… 
Бляе авечкай вецер у галлі, 
І поўніцца тугою ўсеагульнай  
І неба шэрае, і крыга на раллі. 
 
Я зразумець не здолею, напэўна, 
Чаму так сэрца шчыміць і чаму 
З глыбокай даўніны гучаць напеўна 
Малітвы продка за  “радную старану”. 
 
На мокрым плоце кроплі,нібы ноты, -- 
Гэта яны спяваюць успамін. 
Само жыццё – спрадвечныя турботы – 
У дырыжорскім гойданні галін. 
 
Па–сутнасці, усё ўжо тут знаёма. 
Да дочак рушыла чаканне навіны. 
Я на радзіме, дзякуй Богу, дома. 
Узыйдзе сонца тут. 
                                 Пасля зімы.                         
 
 



                      ***                       
 
Стыне дзень за акном. 
Там – зіма. 
І надзеі на сонца няма. 
Церушыцца дарога сняжком. 
Бо зіма. 
Бо зіма за акном… 
 



                     ***                             
 
 ПЫТАННЕ 
 
За бліжэйшую хату 
                          хаваецца яркая зорка. 
Фарбы зніклі даўно, 
                          попел  цёплага дню загусцеў. 
І асенняя ноч, 
                          як вялізная чорная сцёрка 
Разбурае сляды 
                          таго дня, што ў нябыт адляцеў. 
 
Астывае агонь, 
                          што свяціўся ў лужыне сонцам, 
І спялее раса 
                          на засохлых лісцінах травы. 
Чым я буду ў Сусвеце, 
                          што робіцца чорна - бясконцым , 
Калі зорны прамень 
                           не сустрэне маёй галавы ?.. 
 



                     ***                                 
 
Надакучылі мне ліхтары, - 
Узнімаю я вочы да неба. 
Сярод змрочнай асенняй пары 
Ёсць у зорках высокіх патрэба. 
 
Таямніча мільгне Альтаір, 
Усьміхнецца прызыўна Капэла. 
Як віно ў нябесны пацір 
Наліваецца месяц нясмела. 
 
Хто глядзіць на мяне з вышыні ? 
Хто такі я ў вечным Сусвеце ? 
…Зіхацяцца ў небе агні, 
І маўчаць ліхтары на планеце… 
 



                     ***                          
 
Неба начное – касмічны арган, 
Кожная зорка – згушчэнне мелодый. 
Ззянне – Бахчысарайскі фантан, 
А цемра – 
                  нібы Багдадскі злодзей. 
 
І ўсё ж такі цёпла маёй душы. 
Ёй музыка – быццам смала-жывіца. 
…На рыжым жалезе налёт іржы 
Мелодыяй зоркавай зіхаціцца… 
 



                     ***                                 
 
Усю ноч за акном цішыня – 
Там пануе суцэльны спакой. 
У бясконцых касмічных палях 
Зоркі лёгка плывуць… 
                                     І са мной 
У пакоі, дзе лямпа гарыць,  
І гадзіннік адлічвае час, 
Ёсць жаданне вялікае - жыць  
Гарманічным святлом… 
                                    Яшчэ б раз 
Прадзяўбсці  шкарлупу ад яйка,  
Пылюком зноў убачыць святло, 
Ці адчуць, як вясною рака 
Нясе трэскай у мора…  
                                     Сцякло 
Шмат вады ад сцюдзёных крыніц, 
Што вярнуліся зноўку дажджом. 
…Ад напоўненых кніжных паліц 
Пахне мёдам жыцця… 
                                      Толькі сном 
Выдаецца далёкая смерць. 
І ў час, калі зорка ляціць 
Я так прагна хачу зразумець 
Чаму гэдак жадаецца жыць… 
 



                                  ***                         
 
У вячэрнім тумане 
                                 ня бачна ні зоркі,ні знічкі, - 
Ўсё лягло спачываць 
                                  і чакае наступнага дню, 
Ды не спяць светлячкі 
                                 каля ціхай халоднай крынічкі, 
Пэўна лёс іх такі – 
                                 быць у цемры заменай агню. 
 
Мо і наш такі лёс – 
                                 ліць святло у часіну змяркання 
І нячутным цяплом 
                                 сэрцы хворых людзей саграваць… 
А калі на зямлю нашу 
                                 прыйдзе нарэшце світанне, 
Людзі зноў ажывуць, 
                                 ну а мы пойдем ціхенька спаць…  
 



                ***                                 
 
Туманоў бялюткі кужаль  
Ахінуў кусты і хаты  
І здаецца жоўтай ружай 
Поўня ў вэлюме кудлатым. 
 
Кіпцюры рукі марознай 
Мякка скрэбаюць аб шыбу  
Ноч, як котка, асцярожна 
Ля праломкі вудзіць рыбу. 
 
Дзе туман, дзе лёд азёрны… 
Не пазнаць вясковых хатаў.  
Край нябёсаў чорны-чорны 
Цемрай пудзіць белы статак. 
 
А па вёсцы сон нябачны 
Скрыпне, рыпне вайлакамі.  
…Мы павінны быць удзячны  
За жыццё, што побач з намі. 
 



                         ***                             
 
Ліпень… 
І бачна, як дзень карацее,  
і як спялеюць сады,  
і як туман 
поле росамі сее – 
зернем асенняй вады.  
 
Ліпень… 
І ціха лісцінка з бярозы 
ляжа ў лесе на мох. 
Пётра сівы 
скубе дрэвы за косы – 
чуецца плач ля дарог. 
 
Ліпень… 
І дзіўна, што папараць-кветка 
зноў без мяне адцвіла. 
Мара – ўсяго толькі статуэтка 
бяз розуму і цяпла.  
 
Ліпень… 
І сняцца далёкія сонцы. 
Але – кароткія сны… 
Ды, дзякуй Богу, 
                            што ёсць бясконцасць, 
і ў гэтай бясконцасці –  
                                          мы ! 
 
 



 
 
 
 
 
 
 
 
 

“ПАЦАЛУЙ МЯНЕ, 
КАХАНКА…” 
 



                          ***                                      
 
Пацалуй мяне,каханка, - 
ўжо світальная заранка       
залаціцца на люстэрку 
чырванеючай зары. 
Нам растанне – да сустрэчы, 
а сустрэчу дасць нам вечар, 
дараць зоры і нябёсы, 
ды зязюля ў бары.   
 
Наша хуткае спатканне 
прамільгне, як гэта ранне, 
хвалі змыюць вельмі хутка 
нашы босыя сляды. 
Толькі слоў пяшчотных вецер 
будзе жыць на белым свеце 
у халодных промнях зорак 
і ў цяпле начной вады.          
 
Не сумуй, мая каханка, 
будзе ноч і да світанку 
жарам вогнішча начное 
нам падорыць цеплыню. 
З намі будзе тайна ночы 
і запомняць вочы вочы, 
і запомняць рукі рукі – 
пал сусветнага агню.  
 
…У вадзе блішчыць заранка… 
Пацалуй мяне, каханка, - 
да сустрэчы на змярканні 
ў час вячэрняе зары. 
Хай жыццё не паўтарыцца, - 
будзем жыць і весяліцца, 
і кахаць, пакуль каханне 
як зараначка гарыць. 
 
Пацалуй мяне, каханка…    
 



              ***                       
 
        САМОТНАЙ. 
 
Вы уваходзіце ў мой дом 
           такой самотнай, 
нібы на Вас ляжыць праклён 
           вядзьмаркі моднай. 
Нібы таемны рытуал – 
           і чары, мроі.  
Гарыць агонь блішчыць кінжал 
           і ў пакоі 
ёсць толькі Вы, ёсць толькі я, 
           святло ад свечкі. 
Знікаюць неба і зямля 
           у вечнасць. 
Мы з Вамі блізкія ва ўсім – 
           і я самотны. 
Таму й кахаю, пэўна, Вас 
           ад адзіноты…     
 



               ***                       
 
Ты стала апошняй ахвярай, 
Ахвярай у моцных руках, - 
Гучала шчымліва гітара 
І слёзы былі на вачах. 
 
Блішчэла віно ў бакале, 
У шыбіну дыхаў мароз. 
Па твары гарачым сцякалі 
Шчаслівыя кропелькі слёз. 
 
І сэрцу рабілася млосна, 
Хацелася сэрцу спяваць. 
Хто думаў,што будзе так слёзна, 
Што будзе трывожна маўчаць. 
 
…Руцэ да рукі дакрануцца, 
У вочы вачмі паглядзець, 
Забыцца і зноўку ачнуцца,  
Упасці і зноўку ўзляцець. 
 
І быць у палоне жаданняў, 
І верыць, што свету няма… 
Нас вабіла ў нетры кахання 
Халодная Панна – зіма. 
 
Заціхне стамлёна гітара,  
І выпіта будзе віно, 
І здзейсніцца даўняя мара, 
І праўдаю стане кіно… 
 



             ***                
 
не дам я рады 
Вашаму 
падманутаму сэрцу – 
яно само 
шукала след 
хлусні, 
ня верыла 
у шчырыя пачуцці, 
ня верыла, 
што можна па жыцці 
прайсці 
як па прыступках 
храма, 
і бачыць 
толькі крыж 
ды купалы, 
ня верыла, 
што ўсе вакзалы 
даюць білеты 
ня ў горад ісціны, 
а ў край 
сляпой маны. 
Таму – прабачце… 
На бяздомнасць сэрца 
я, мусіць, сёння 
пашкадую слоў. 
Не дам я рады… 
 



          ***                 
 
Мне даўно гэты вобраз прысніўся, - 
Ён са мною ідзе па жыцці. 
Вось і ўвосень ізноў праявіўся 
Белы профіль на чорным лісці. 
 
Валасоў залацістыя пасмы 
І зімовасць сцюдзёных вачэй 
Выплываюць з эфірнае плазмы 
І зіхцяцца ярчэй і ярчэй. 
 
Я ўглядаюся ўважліва ў рысы, 
Зразумець і спасцігнуць хачу… 
Толькі контуры, толькі абрысы, 
І ніякіх агнёў уваччу. 
 
Раздражняе халодная з’ява – 
Лісце чорнае ў печцы палю, 
Але зноў узнікае праява  
На гарачай паверхні агню. 
 
І агонь адкрывае мне сховы, 
З кожным вогнішчам профіль ярчэй. 
Размякчаецца погляд суровы 
І цяплеюць ільдзінкі вачэй. 
 
Я, напэўна, ранейшым застаўся, 
Ды падоўгу сяджу ля агню. 
Можа я ў Яе закахаўся… 
Можа я Яе проста люблю… 
 
  



             ***                            
 
Вы – мая каханка. 
Вас няма на свеце. 
Я прыдумаў вобраз 
І саткаў з вятроў. 
У валосах белых 
Залацісты месяц, - 
Ён магічным ззяннем  
Вабіць мяне зноў. 
 
У часы самоты, 
У  пару спакою, 
Клічу я каханку  
З нетраў забыцця, - 
І яна прыходзіць, 
Каб пабыць са мною, 
Каб пашырыць межы 
Штучнага жыцця. 
 
У палон фантазій  
Патрапляе сэрца 
І спрабуюць вусны 
Адшукаць шчаку. 
А каханка шэпча: 
“Толькі пасля смерці 
я для пацалунку 
Вам палам руку”. 
 
У акне вячэрнім 
Праплываюць мроі, 
Зіхацяцца зоркі, 
Надыходзяць сны. 
Дзякуй жа,каханка,  
Што ты ёсць са мною 
І ў часы самоты, 
І ў пару вясны… 
 



         ***                           
ДАНКА        
 
Прахалода вячэрняя…Зоры… 
Постаць мужчыны на ганку. 
Недзе за хатай суседа 
                      свеціцца цьмяна ліхтар. 
Нешта ня спіцца…гавораць, 
Быццам суседская Данка 
Вернецца хутка дадому… 
                     Божа,чаму гэткі жар?        
 
Данка…Данута…Данутка… 
Што ж тут, здаецца, такога? 
Ёй усяго дзевятнаццаць, 
                     ледзьве ні столькі дачцэ. 
Можа ўсяго толькі чутка? 
Можа ня будзе нічога? 
Вочы чамусці слязяцца,,, 
                    Кропляй туман на шчацэ. 
 
Вечар, напэўна, слязлівы. 
Трэба ж, якія пачуцці ! 
Сорамна, сорамна, дзядзька,  
                    лепей на жонку глядзі… 
Што яшчэ трэба? Шчаслівы. 
Цешаць павагаю людзі, 
Ў хаце і ў працы парадак, 
                   добра ж усё ў жыцці… 
 
Але ж Данута, Данутка… 
Ты ж мяне так цалавала ! 
Ты ж пра каханне шаптала ! 
                  Ты мяне з глузду звяла! 
Хай гэта будзе ня чутка! 
Хай бы хутчэй прыяжджала ! 
Хай бы…бадай ты прапала 
                  гэтая ноч без святла ! 
 
…Змрок апусціўся на ганак. 
З ціхім вільготным сутоннем 



Постаць мужчыны злілася 
                 быццам яе не было. 
А ў суседскім дварышчы 
Рыпнула фортка спрасоння: 
Ў цемры шукаючы шчасце 
                 ціха каханне ішло…  
 



***     
ПРАЗ 10 ГАДОЎ. 

 
Імгненны погляд…І не разабраць 
Ці то здзіўленне ў ім, 
Ці то жаданне. 
Што ў мінулым можна адшукаць ? 
Ці крык ад роспачы, 
Ці то каханне… 
 
Прамоклы горад…Лужыны вачэй. 
Якая шэрасць там ! 
Якая мутнасць ! 
Сцякае неба кроплямі з плячэй. 
І ўсё – як прывіднасць, 
І ўсё – як штучнасць… 
 
Імгненны погляд…Ён не для мяне. 
Кахання зорка  
У вадзе астыла. 
Вось і жыццё, напэўна, так міне 
Як твар жанчыны, 
Што мяне любіла… 
 



           ***                            
 
набывае смак віно, 
набірае моц каханне, 
а, здавалася, даўно 
прамінулася світанне 
 
калі сонны бляск зямлю 
залаціў у колер свята 
ты шаптала мне люблю 
і глядзела вінавата 
 
гэта зноў не паўтарыць, 
але й заўтра будзе ранне 
калі нас віно п’яніць, 
значыць ёсць яшчэ каханне. 
 



          ***                             
 
Я Вас кахаю… 
Так, я Вас кахаю. 
За што ? – спытаеце… 
Ды ні за што, а так… 
Вось так, як я жыву, 
Як верш для Вас складаю. 
Ва ўсім – глыбокі сэнс, 
На ўсім – таемны знак. 
 
Нам сэрца Богам дадзена, 
Жыццё нам Богам дадзена , 
Каб мы каханнем мерылі 
Штодзённа прыгажосць. 
Бо тое ўсё нявечнае, 
Што ў душы украдзена 
І там, дзе няма шчырасці, 
Заўжды пануе злосць. 
 
…Як дзіўна Вы гаворыце… 
Як у  царкве гаворыце… 
Напэўна Вы і верыце, 
Што ёсць на свеце Бог ? 
Канешне…Гэта ж – ісціна. 
У гэтым шумным горадзе 
Бяз Бога і бяз шчырасці  
Я вас знайсці б не змог. 
 
Калі ў каханне верыце, 
То Вы і ў Бога верыце… 
 
                        
  



“ПАЛЯВУЮ 
КВЕТКУ 

НЕ САДЗІЦЕ Ў 
САДЗЕ…” 

 



                ***                        
 
Палявую кветку  
                         не садзіце ў садзе, 
не садзіце ў клетку 
                         птушачку  лясную, 
не даруйце людзям, 
                         што былі ў здрадзе, 
не мілуйце дзевак, 
                         што жылі ў блудзе. 
 
Перад вечным светам 
                         мы ў адказе вечным, 
Нам зімой і летам 
                         даражэй святло. 
Пазірае цемра 
                        зверам небяспечным, 
І чакае здрады 
                        неспатольна зло. 
 
Да святла я клічу 
                        кожны дзень упарта, 
Кожны дзень на бітве 
                        узнімаю сцяг. 
Ужо йдуць за мною 
                        ўсе, хто Волі варты. 
Ёсць ужо пачатак – 
                        будзе шчэ працяг. 
 
Толькі не кідайце  
                        сэрцы ў лядоўню,  
Толькі не прадайце  
                        за даляр душу,  
Толькі не разрэжце 
                         на кавалкі поўню, 
Толькі не маніце. 
                         я вас так прашу… 
 



                  ***                        
 
Гучала песня… 
Ды фальшыва  
ляцелі гукі і скраналі 
душу, 
што недзе каля сэрца 
трымцела роспаччу і жалем. 
Душа падману не прымае. 
Душа ад фальшу 
плача ціха. 
Нашто Ваш голас закранае 
ня тыя струны… 
Цяжка дыхаць… 
Святла,паветра не хапае – 
ці адчуваеце Вы гэта ? 
То ж не душа – язык спявае. 
А мучыцца –  
                          душа паэта… 
 



***    
ПОЗНЯЯ ВОСЕНЬ 
 
Па нотах зладжана іграюць крумкачы, 
Вароны каркаюць наўкол задавалёна. 
Маўчы, салоўка, сухай і маўчы 
Пакуль гучыць сімфонія шалёна. 
 
У час дубоў заўжды спраўляюць баль 
Ці зграя воўчая, ці статак барановы, 
Пад спевы крумкачоў звініць крышталь 
І чуюцца лісіныя прамовы. 
 
І воўчы рык ляціць з кутка ў куток: 
“Эй, вы, да зграі ўсе! Хутчэй да зграі!” 
На гэты кліч празрысты матылёк 
Святло лампаднае кідае ў адчаі. 
 
….Я газы падліваю ў агонь… 
Святло! Святло павінна жыць на свеце! 
Давай, салоўка, памаўчым з табой, 
Бо гнёзды варання 
                             ўжо толькі смецце… 
 



***        
ПУГАЧ  
Лён пачарнелы ў бабках стаяў. 
“У – ух ! “ – далятала з далёкага лесу, - 
Крыкам пугач зноў варожа пачаў 
Адвячэрнюю месу. 
 
Месяц крывы ўхмыляўся санліва. 
“У – ух! “ – закрычаў і на месяц пугач. 
Дзіка паўсюль стала. Ціха. Паныла. 
Змоўк нават драч. 
 
І зазвінела затоена ціша, 
Шолах пяшчотны залёг у траву. 
…Чорны пугач арабіну калыша, 
Ах як задраў галаву! 
 
“У – ух ! “ 
 



***        
 
У сапраўдную д’яблаву ноч, 
Калі шыба дрыжыць , як душа, 
Вершнік лёсу, з дарогі ня збоч, 
Вусны зноў прылажы да крыжа. 
Грудзі зноў захіні ад вятроў – 
У зацішку хай сэрца гарыць. 
І тады дождж ня змые слядоў, 
І тады мы яшчэ будзем жыць! 
 



*** 
 
…Возера чыстай вады… 
А навокал – балота і твань. 
Там губляюцца нашы сляды, 
Там ізноў усміхаецца здань. 
 
Нам да возера чыстай вады 
Не ўдалося, засмяглым, дайсці. 
Зноў нап’ёмся балотнай бурды 
І заснём на счарнелым трысці. 
 
Нам прысніцца азёрная гладзь 
І крыніцы, што жывяць ваду. 
Недзе лебедзі будуць крычаць 
Пра агульную нашу бяду. 
 
Мы прачнёмся і рушым ізноў 
Напрасткі праз балота і твань, 
І ў нару пад навалам карчоў 
Захаваецца спуджана здань… 
 



***        
 
Сіняе неба…Зялёнае мора травы… 
Гэты пейзаж для планеты прыдумаў не я, 
Але на мне – 
                       сатанінская пляма віны 
За жаўцізну, 
                       і за колер смалы і гнілля. 
 
Я – ювелір, 
                     што заўзята працуе кавадлай. 
Цень – гэта малпа, 
                     што доўбню трымае ў руцэ. 
Нос адчувае, 
                     што свет напаўняецца падлай. 
Што ж ты, млынар, 
                     сёння ходзіш у чорнай муцэ? 
 
Сіняе неба  
                     і траваў зялёныя хвалі. 
Хто гаварыў мне, 
                     што гэта калісці было? 
Бачыў: сабакі  
                     за хвост сябе жорстка кусалі, 
Бачыў: па вуліцы 
                     шэрае ранне плыло… 



***    
 
Я намалюю горад на пяску, 
Жывых людзей, машыны, рэстаран, 
Агнёў вячэрніх цьмяную луску 
І ў лусцэ – бліскучы свет путан. 
 
А каля іх – вялікіх мужыкоў 
З касцетамі ў шырокіх кішанях, 
Яшчэ далей – ліпучых прадаўцоў, 
Што рабяць сабе грошы на касцях. 
 
Далей – разборкі, ножык, пісталет, 
І чорны гальштук з целам на суку. 
Піковыя – туз, дама і валет. 
Зялёныя –што лашчаць так руку. 
 
А потым – рогі, рылы, капыты, 
Разгульны танец з сэксам і віном, 
І, як пачвары, тоўстыя каты 
На столі, на стале і пад сталом. 
 
Пясок маўчаў… 
І вось – пясок крычыць! 
І я буру малюнак, і ізноў 
Хачу з пяску прыгожы свет стварыць 
Але без горада і без яго звяроў. 
 
Я намалюю неба на пяску 
І зоры, што злятаюць у пясок. 
І больш нічога… 
Цьмяную луску 
Няхай надзене  
                      месяцавы рог… 
 



***       
 
Публічная плошча. 
Дзяўчына смяецца. 
Ці мо з весялосці? 
Ці мо прадаецца? 
 
Публічныя словы. 
І новы аратар. 
Ён праўду гаворыць? 
Ці ён – правакатар? 
 
Публічная дзея. 
Калона пад сцягам. 
Балванка са сталі? 
Ці ржавая бляха? 
 
Публічны начальнік. 
Рэжымнае права. 
Хто з імі – налепа, 
Хто з намі – направа. 
 
Публічная плошча… 
Маўчаць ці паснулі? 
Лімонкі саспелі – 
Саспеюць і дулі… 
 



***     
ВЯСКОВАЕ ГУЛЬБІШЧА. 
 
Краіна гуркоў і бананаў, 
Ды спелых слівовых насоў, 
На пыльных тваіх аўтабанах 
Калёсы мінулых часоў. 
 
На возе рыпучым няўмела 
Ліхачыць вясковы яздок, 
І робіцца нейкае “дзела” 
Ў кусце, дзе курыцца дымок. 
 
Гарачага хочацца зелля… 
Гуляй і забудзься душа. 
Дарэмна заве на пахмелле  
Ў вячэнім касцёле імша. 
 
Завалімся ў возе снапамі. 
Давай жа, вясковы яздок, 
Сцябай ланцугамі-цапамі 
Каня, пакуль, бедны ня здох. 
 
Расцягнгем гармонік і песні 
Усе хто сабе заравём – 
Хай чуюць ля горада дзесці, 
Што мы яшчэ, гады, жывём. 
 
І гэдак у чадзе напойным 
Ляцець і ляцець напрасткі. 
О, толькі б не думаць спакойна 
І не глядзець з-пад рукі. 
 
Давай жа, яздун, ланцугамі 
Смалі да крывянкі каня – 
Няхай пад яго капытамі 
Растопчацца нашае “я”! 
 



*** 
НА ВАКЗАЛЕ. 
 
Каханнем стомленая 
                                 жанчына 
Сядзіць на лавачцы 
                                 прывакзальнай. 
Жытухай стомленыя  
                                 мужчыны 
Гарэлку квасяць  
                                за прыбіральняй. 
 
Аблезлы псіна 
                                нагу падняўшы 
Так доўга мочыць 
                               гнілую грушу, 
Мужык хіповы 
                              тавар прадаўшы, 
Дзяўчыне клеіць 
                              лапшу на вушы. 
 
Голодны бомжык  
                             у скрыню лезе,- 
Шукае у смецці 
                            скарынку хлеба, 
Ледзь чутна недзе 
                            ў далёкім  лесе 
Зязюля “кукіш” 
                            кідае ў неба. 
 
Народ чакае  
                            цягнік штодзённы, 
Праз слова лаецца 
                            без ахвоты, 
А побач з рэйкамі 
                            ціха клёны 
Стаяць чырвоныя 
                            ад самоты. 
 
Пайшла жанчына 
                            шукаць каханне. 



Мужчыны спяць  
                            між бутэлек дружна. 
Вось толькі так, 
                            толькі ў гэткім стане 
Тут можна выжыць 
                             і злым, і мужным. 
 



*** 
памяці Міколы Селяшчука 

 
Птушка з агністым 
                         хвастом веснавым 
Сонца шукала, 
                         да неба ляцела, 
Снег сакавіцкі 
                         крылом разбівала, 
Свет прыгажосці 
                         ўбачыць хацела… 
 
Але ж паўсюль – 
                         паляўнічыя ловы, 
Стрэлы ды слёзы, 
                         што поўняць азёры. 
Што з табой сталася, 
                         шчырая птушка? 
…снег засыпае 
                          агністыя пёры…          
 



***     
 

памяці Івана Ласкова 
 
Блукаюць Літва і Жамойць 
Узбоч гістарычнага шляху. 
Хто быў гаспадар – цяпер госць, 
Хто сек – сам лажыцца на плаху. 
 
А той, хто ў мінулым сляды 
Шукаў, апантаны надзеяй, 
Пайшоў як прарок, як святы 
Ў краіну марозаў і веяў. 
 
І там, дле Літва і Жамойць 
Блукайць па сцежках былога,  
Ідзе ён дарогай сваёй 
З радзімы забытай – да Бога… 
 



*** 
 
Мой блізкі чалавек, 
Глядзі: 
Гарыць у цемры свечка 
Для тых, 
Што па жыцці 
Ідуць у вечнасць. 
 
Ратуе іх ад слепаты 
Узнёсласць, 
Знішчае стому ад слаты 
Начная зорнасць, 
Ім Арыядна дорыць шлях – 
Клубок прароцтваў. 
Яны ідуць. Ідуць ад нас, 
Ад адзіноцтва. 
 
Бо адзіноцтва – гэта мы, 
А з імі – вечнасць. 
Мы зачыняемся. Дамы – 
Як апраметнасць. 
Нас напужала ўжо святло  
Ад свечкі, 
Нам лепш утульнае цяпло 
Ля печкі… 
 
Мой блізкі чалавек, 
Глядзі! 
Ідуць жа людзі… 
Ужо знікаюць. 
Што ў жыцці 
Тут з намі будзе? 
 



“ПАКАЖЫЦЕ 
МНЕ МОЙ ДОМ…” 

 



*** 
 
Сонечны прамень апошні 
вінавата крануў пожні 
і па медных трубах соснаў 
падымацца стаў на неба. 
І падумаў я: “Навошта 
на блакіт нябеснай плошчы  
наплывае чорны колер 
і фарбуе дзень у ноч?” 
…Я хачу маліцца…Божа, 
цёплых рук тваіх раскоша 
хай ніколі не пакіне 
майго сэрца і душы! 
І назаўтра чыстым раннем 
дай убачыць мне світанне, 
і пачуць у светлым гаі 
звонкіх птушак галасы. 
Дай парваць мне ночы путы, 
і, пражыўшы дзень наступны, 
назіраць прамень апошні 
на кары крывой сасны… 
 



***    
 
Ідуць халады з поўначы, 
Марозу трашчаць аковы. 
Ні злосці няма, ні роспачы, 
А толькі малітвы словы: 
 
“Нічога няма на свеце 
  чысцейшага,чым каханне. 
  Нічога няма на свеце 
  мацнейшага, чым маўчанне…” 
 



***   
 
Каторы год на поле белы снег 
зляцеў з нябёс і свет змяніў адразу, 
і хай ён гучна падае са стрэх,- 
інакшая прыйшла ўжо мера часу. 
 
Мінулі дні…Святло згубілі кветкі… 
З жыцця астаўся толькі ўспамін. 
Мяняюцца абставіны і сведкі, 
і ў белым свеце ты адзін, 
                                 зусім адзін. 
 
На зрослай сцежцы хісткага сягоння 
кусты-забудкі хіляць галаву. 
Вось гэты снег – як сімвал-знак бяздоння, 
ў якім плыве ўсё – і я плыву. 
 
Ня холадна ад снегу, не трывожна. 
Ўсё белае ад Бога. Будзем Жыць! 
Ці ні таму і мне імгненнем кожным 
Так хочыцца вось гэты свет любіць… 
 



***     
 
Пакажыце мне мой дом, - 
Я даўно жыву не там. 
На крышталікі мой свет 
Раскрышыўся. 
Тут – ні песень і ні зор, 
Тут такі вар’яцкі гам, 
Што шыпшыны жаркі цвет 
Не раскрыўся. 
 
У краіне, дзе мой дом, 
Там жыве, напэўна, Бог, 
І анёлы там пяюць 
“Алілуя!” 
А я ем нясмачны хлеб, 
І бягу – ня чую ног, 
Хоць з нябёс мяне завуць – 
Я ня чую… 
 
Зорка ззяе за акном, 
Шле мне свой халодны цвет, 
Але я яе святлом  
Саграюся. 
Веру, будзе яшчэ дзень, 
І чужы адыйдзе сон, 
І насустрч промню я 
Усьміхнуся… 
 



***   
 
Я ціха каля Нарачы малюся… 
Глытаюць мае шэпты туманы. 
Спагады я прашу для Беларусі 
У сіл вышэйшых міра і вайны. 
 
Ліловы змрок струменіцца з нізіны, 
А я шапчу і веру ў дабрыню. 
Мой голас адганяе ад краіны  
Крывавы знак халоднага агню. 
 
Хай усміхнецца, хто не разумее, 
Бо жыць прасцей за камнем ці гарой. 
Тысячагоддзяў том усё таўсцее, 
Ды ўсё танее кніжка прада мной. 
 
…Я ціха каля Нарачы малюся… 
І словы ў туман плывуць, плывуць. 
Дай, Божа, літасці, прашу, для Беларусі, 
Свабоды дай на поўніцу ўздыхнуць… 
 



***    
Я малюнак запомніў  
Сярод тысяч дарог: 
Ззяе зорка на поўдні, 
А над зоркаю – Бог. 
 
І калі мне самотна, 
Ці туга наплыве, - 
Мяне кліча свабода  
У магічным святле. 
 
Гэта чыстае ззяне, 
Гэты жаркі напал, - 
Пасылае каханне  
І ўзрушання вал. 
 
І душа распраўляе 
Знову крылы свае, 
Жаўруком узлятае 
І ў нябёсах пяе. 
 
…Ў небе ціха і чорна. 
Жоўты крывіцца рог. 
Дзе знаёмая зорка? 
Дзе над зоркаю – Бог? 
 



***     
 
Светлым ранкам напярэдадні Каляд 
Памаліцца я пайду ў царкву, 
Папрашу ў Бога радасных свят 
Для людзей, з кім на планеце жыву. 
 
А пад вечар буду есці Куццю, 
Добрым словам радню ўсю ўспамінаць. 
За магчымасць усміхацца жыццю 
Буду шчыра “дзякуй Богу” казаць… 
 



***    
 
МАЛІТВА. 
 
Даруй мне, Божа, цяжкія грахі, 
Маё служэнне дзікім чорным сілам. 
Мой шлях жыццёвы штучныя багі 
Лілі жаданнямі і націралі мылам. 
 
Халодны бляск змяркальнага агню 
Прымаў я часта за агонь сапраўдны, 
І словаў мудрагелістых хлусню 
Лічыў за ісціну, лічыў за праўду. 
 
Даруй мне, Божа, што я быў сляпы, 
І бачыў тое, што хацеў пабачыць. 
І вось, нарэшце, погляд стаў пусты – 
Падманны бляск нічога ўжо не значыць. 
 
Прыйшла пара. Ачысціцца хачу. 
Хачу сарваць з глыбінь душы і цела 
Нарывы горкія ды сетку ўваччу – 
Хай пабаліць, каб болей не балела. 
 
Даруй мне, Божа. І надзею дай 
На жар агню, на ясную крыніцу. 
Я пастараюся не ўпасці ў адчай, 
Я пастараюся быць чыстым і маліцца… 
 



***   
 
Дасканаласць – духоўная нітка. 
Яе цяжка намацаць у цемры. 
Зноў у багне хтосць лаецца брыдка  
І цкуе на ўзнёсласць хімеры. 
 
То калючы цярноўнік, то здані 
Рвуць адзенне і цела крамсаюць. 
І губляюцца ў цемры світанні, 
І чужынцы ў абдымках сціскаюць. 
 
Але компас – духоўная нітка. 
І не скончыцца гэта дарога. 
У мінулым – і дом, і калітка, 
А наперадзе – пажыці Бога. 
 



***    
 
ВІФЛЕЕМСКАЯ ЗОРКА.  

С. Іванову  
 
Віфлеемская зорка 
                  вярнулася зноў да Зямлі. 
Ружа Свету патроху 
                  свае раскрывае пялёсткі. 
І становяцца голымі – 
                  каралі, 
І бяззбройнымі  
                  робяцца войскі. 
 
Прадчуванне святла 
                  рассякае празмерны паўзмрок, 
Небасхіл на зары 
                  наліваецца фарбай святочнай. 
Застаецца адзін 
                  дарагі і хвалюючы крок 
Да яднання з Сусветам 
                  агністай выявай барочнай. 
 
Але ёсць яшчэ час, 
                   каб няспешна ў зару памаліцца, 
Каб успомніць грахі 
                   і ўсё, і ўсім дараваць. 
Гэта Богу рашаць, 
                   каму зноў на Зямлі нарадзіцца, 
Мы ж удзячны яму, 
                   што паспелі ўсё шчыра сказаць. 
 
Віфлеемская зорка 
                   вярнулася зноў да Зямлі, 
Значыць хутка памеркнуць 
                   сучасныя нашы прарокі. 
Падарожнікі ўсе 
                   па шляху гэтай зоркі пайшлі 
І ў святыя мясціны 
                   паклалі пачатак дарогі.                                   
 



***  
З чыстым сэрцам дарога 
У каляднай начы, - 
Ты малітву да Бога 
Сярод зор прашапчы. 
 
Сціхне вецер калючы, 
Стане цемра цяплей, - 
Толькі словам гаючым 
Сваё сэрца сагрэй. 
 
І лягчэй пойдуць ногі, 
Вочы ўбачаць святло, 
І адыйдзе з дарогі  
Напужанае зло. 
 
Ты ўбачыш, як ружы 
Пад снягамі цвітуць, 
І як сонца са сцюжных 
Вырываецца пут. 
 
Тваё сэрдца адчуе 
Незвычайны прастор – 
Яно з Богам вандруе 
Між галактык і зор. 
 
Будзе чыстай дарога 
У каляднай начы. 
Ты малітву да Бога 
Сярод зор прашапчы… 
 



***  
 
Не бывае на свеце адвечнае клеткі. 
І ў пустэльні таксама распускаюцца кветкі. 
Дзе прасыпаўся попел – там трава зелянее. 
Небасхіл на ўсходзе так выразна яснее. 
 
У зямлі узаранай абуджаецца зерне. 
Неба нашу зямлю зноў да сонца паверне. 
Літар чорных рады на паперы сатруцца 
І ад промняў святла душы змогуць прачнуцца. 
 
У хмызах некранутых – салаўіная песня. 
Значыць, з цемры ізноў наша сонца ўваскрэсне. 
Вочы бачаць ужо, як ламаюцца клеткі, 
Як з-пад снегу да зор прабіваюцца кветкі. 
 



***    
 
Дух набірае вышыню… 
Унізе – снежныя пагоркі, 
Уверсе – промні яркай зоркі, 
Навокал – цемра без агню. 
 
І немагчыма зразумець, 
Ці мо таму, што космас вабіць, 
Ці мо таму, што цемра давіць, 
Але жадае дух ляцець. 
 
Насустрач сонечнаму дню 
Праз цемры холад і трывогу 
У гэту ноч (і дзякуй Богу!) 
Дух набірае вышыню… 
 



***   
 
Заіграла труба на закаце, 
Закружыўся лісток ля бярозы. 
Цішыня ў сутоненай хаце 
Белай коткай сядзіць на парозе. 
 
І глядзіць на агонь, што ў печы 
Весяліцца і скача ігрыста, 
А за хатай у сцішанай рэчцы 
Сонца зліткам блішчыць прамяністым. 
 
Цішыня цішыню напаткала, 
І абедзьве маўчаць у бяседзе. 
Вось і сонца ў рэчцы не стала… 
Вось і печка ў цемра растала… 
       Цішыня засталася на свеце… 
 



* * * 
 
Хай нам вечар раскажа 
што раніцай будзе 
на гэтай зямлі. 
 
І што стане з дарогай, 
якую мы сёння  
упарта прайшлі. 
 
І што будзе з травою, 
што сталася ложкам 
для стомленых целаў. 
 
Што стане з душою, 
што ў ноч паляціць 
да нябёсаў… 
 
 
 
 



МАЎЧАННЕ 
 
Маўчанне пяруна 
                             у подыху навальніцы, 
Маўчанне валуна 
                             у выспяваючым жыце, 
Вулканаў маўчанне 
                             перад узрывам, 
Маўчанне ракі 
                             перад абрывам, 
Песні маўчанне 
                             перад застоллем, 
Маўчанне паэта 
                             ў канцы няволі, 
Маўчанне травы 
                             схаванай садам, 
Маўчанне Хрыста 
                             перад Пілатам. 

ЗМЕСТ. 
 
 “І ПРАГНЕ  НЕМАТЫ СТАМЛЁНАЯ ДУША…” 
 
Чарговы лістапад 
Восень у Шыкавічах 
“Стыне дзень за акном…” 
Пытанне 
“Надакучылі мне ліхтары…” 
“Неба начное – касмічны арган…” 
“Усю ноч за акном цішыня…” 
“У вячэрнім тумане…” 
“Туманоў бялюткі кужаль…” 
Ліпень 
 
“ПАЦАЛУЙ МЯНЕ, КАХАНКА…” 
 
“Пацалуй мяне, каханка…” 
Самотнай 
“Ты стала апошняй ахвярай…” 
“Не дам я рады Вашаму…” 
“Мне даўно гэжты вобраз прысніўся…” 
“Вы – мая каханка…” 
Данка 
Праз 10 гадоў 
“Набывае смак віно…” 
“Я Вас кахаю…” 
 
“ПАЛЯВУЮ КВЕТКУ НЕ САДЗІЦЕ Ў САДЗЕ…” 
 
“Палявую кветку не садзіце ў садзе…” 
“Гучала песня…” 
Позняя восень. 
Пугач 
“У сапраўдную д’яблаву ноч…” 
“Возера чыстай вады…” 
“Сіняе неба…” 
“Я намалюю горад на пяску…” 
Публічная плошча 
Вясковае гульбішча 
На вакзале 



Памяці М.Селяшчука 
Памяці І. Ласкова 
“Мой блізкі чалавек…” 
 
“ПАКАЖЫЦЕ МНЕ МОЙ ДОМ…” 
 
“Сонечны прамень апошні…” 
“Ідуць халады з поўначы…” 
“Каторы год на поле белы снег…” 
“Пакажыце мне мой дом…” 
“Я ціха каля Нарачы малюся…” 
“Я малюнак запомніў…” 
“Светлым ранкам напярэдадні Каляд…” 
Малітва 
“Дасканаласць – духоўная нітка…” 
Віфлеемская зорка 
“З чыстым сэрцам дарога…” 
“Не бывае на свеце адвечнае клеткі…” 
“Дух набірае вышыню…” 
“Заіграла труба на закаце…”   
“Хай нам вечар раскажа…” 
Маўчанне 
 
 

Літаратурна-мастацкае выданне 
 

ІГАР ПРАКАПОВІЧ 
 

ЛУСКА ВЕЧНАСЦІ 
Вершы 

 
Мастак Валянціна Драгунова 

